
భద్రరూప భద్రకాళికా మనోంబుజాత భాస్కరం

భక్త దుర్విపద్వినాశకారి వీరభద్ర మాశ్రయే.139 




అని వినుతించు దేవతాగణంబునం దనుకంపాయతచిత్తుండై తద్విప న్నివారణంబు సేసి గణాళితోడంగూడి శ్రీమత్కైలాసాచలంబుఁ బ్రవేశించి పరమేశ్వరునకు నమస్కరించి తన విజయం బెఱింగించి వీరభద్రేశ్వరుండు భక్త సురక్షణశీలుండై నిజేచ్ఛంబ్రవర్తింపుచుండెనంత విధాతయు
విచ్ఛిన్నంబైన యజ్ఞంబు సంపూర్తిగావించె నా దక్షుండు శివాజ్ఞా వశంబునఁ బునర్జీవితుండై కాశికాపురికిం జని సకలలోకేశ్వరుండైన విశ్వేశ్వరుంగూర్చి తపంబుజేసి ముక్తుఁడయ్యె నిట్టి వీరభద్రవిజయ కథావిధానం బెవ్వరైన వినినఁ జదివిన లిఖించిన విపత్సముదాయంబులం బాసి భుక్తి
ముక్తులం జెందుదురని చెప్పి శివుం డుమాదేవికి మఱియు నిట్లనియె. 

ఆశ్వాసాంతము





చక్షుశ్రోత్రపభూష, పోషితమునీశా, శాసితాశాధిపా.

కుక్షిస్థాఖిలలోక, దేవవినుతాకుంఠప్రభావోదయా,

రక్షశ్శిక్షణదక్ష దక్షిణభుజా, రాజత్త్రిశూలాయుధా,

వీక్షాశిక్షిత పంచబాణ, సుమనోవేద్యస్వరూపోజ్జ్వలా !

కరుణా కటాక్ష రక్షిత

సరసిజ గర్భాండ, భక్తసంఘ నిషేవ్యా,

పరమేశ, చంద్రశేఖర,

గిరిరాట్కూట ప్రచార, కేవల సుఖదా!

నిగమ వినుత లీలా, నిత్యకల్యాణ శీలా,

ఖగ గమన నిషేవ్యా, గాఢవిజ్ఞాన భావ్యా.

		 ఈ పేజీలో చివరి మార్పు 24 నవంబరు 2022న 14:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

